
A-j  ’t  geduld kunt opbrengen 

 
 

Geduld is een skone zake . . wörren altied beweert.  

Maer de uidige maotskappi’je is ter iene van aosten en körte lunties met alle 
gevolgen van dien. 
De commerciële tillevisie-zenders willen ons doen geleuven dät wi’j umme die 
absoluut onzinne berichtgèvink vraogen of der zels op zitten te wachen . . . 
jaowel . . . an mien oela . . .  ikke niet ! 
En dus wi-k ’t döör dan ook elemaole niet aover ebben. 
 

Soms ku-j bèter wachen  . . .  mu-j is èven opletten . . . . 
 

Buurmans grond is maer ienmaol te koop . . . ook zo’n old gezegde wöör met 
wörren bedoelt  dät  a-j wat willen ook direct  mut  andelen  anders  bi’j te late. 
 

Zo’n zes jöör terugge kwamp ter een loose in etzelde ri’jgien van ’t 
bedriefsvezaemelgebouw,  wöör ik mien atelier ook ebbe,  in  de  verkoop. 
De toenmalige  antiek-resterateur ad  een ander pand  ekoch en  gonk veruzen. 
Toen ik de ni’je eigenaer sprakke e-k em evraogd of ij niet van dät bi’jzundere 
gèvelbörtien of wol, dät de veurige  eigenaer ad  laoten angen, umdät  ik der wel  
belang  bi’j  adde.         
Maer ook ij von dät börtien wel öördig en wol em in eerste instansie zels aolen. 
Laterder ef ij mi’j dat börtein nog wel een keertien an-eböden in ruil veur ’t 
mogen  gebruken  van  mien  mechines.      
Elaas e-k döör slechte ärvaringen mèè en ik wolle gien gast in mien eigen 
atelier wörren  . . .  dus die deal gonk niet deur. 
 
Onlangs brache ik op een aovend wat gereedskap terugge wat ik elders neudig 
eb e-ad,  toen der een köppeltien volk bezig waeren de betreffende loose löög 
te alen.     De eigenaer vertellen mi’j dät ij de loose weer ad verkoch en de 
volgende dag  zol  wörren  aoveredragen en  dus  nog  èven  ien en ander mos 
wörren  of-evoerd.   
 

Op mien vraoge of ij ’t bewuste gèvelbörtien der lieten angen, kreeg ik ’t 
antwoord . .  Jao dät wè  . . .  of ie mutten  ’t  ter  ”NOW”  of-alen ! 
 

Dät was niet tegen een dove ezech !      E-j ienig idee oe snel of dät konnen . . . 
ikke wel . . .  en now angen ’t börtien mooi  an  de  deure  van  ’t  Altelier. 
 

Ken ie die olde reclame zinne van   Nooitgedacht-gereedskappen nog ? 
Lang  ewach . .  völle ezwegen  . .  nooit  edach . .  toch ekrègen. 



Now . . ’t gèvelbörtien angen an mien deure . .   
de ienigste plekke  wöör  ’t  ook  euren  . . .  en . .  
 

now vin-k ’t nog mooierder  . . .   
dan an de gèvel  van een ander. 

 

   
 
 
 
 
 
 
 
 
 
 
 
 
 
 
 

ie bint ambachtsman 
. . . of ie binnen ’t niet  

 
 
 
 
 

Gelukkig  e-k  ’t geduld, van ’t wachen,  kunnen  opbrengen. 

